Alla oleva teksti oon kirjotettu lannankielelä. Lannankieli käytethän 
Kierunan ja Jellivaaran kunnissa. Lannankieli oon yksi murret meänkielele.

Nedanstående text är skriven på lannankieli. Lannankieli används i Kiruna och 
Gällivare kommuner. Lannankieli är en dialekt till meänkieli.
Informasuuniryhmä minoritettikieli: yksi verkko tialookile ja yksi versta

Alkupohja

Norrbottenin Kunnittenliiton resissä oon koottu 2006´sta saakka eustajia kunnista, Maakeräjästä, Läänihallituksesta, Saamekäräjästä ja minoriteettiorkanisasuunista keskustelehan kunka minoriteettipolitiikka saattais laitta ja käyttä Norrbottenissa.

Vuosi 2000 tuli käytänhön Ruottissa minoriteettikielilaki. Se tunnusta viis kansalista minoriteettiä siottu minoriteettikielhin suomenkieli, jiddisch, meänkieli, romani-chib ja saamenkieli. Saamenkieli, suomenkieli ja meänkieli kattothan olla isomalla määrälä jeokraafisesti siotut ko net kaksi muuta kieltä. Sen vuoksi anta laki enämpi tetaljeeratulla tavala oikeutta kansalaisile kääntyä paikkakuntien hallintoviranomaisukshin ja käräjhin näilä kolmela kielilä (SFS 1999:1175 och SFS 1999:1176). Se jeokraafinen alue joka koske saamenkieltä sisältä Arjeplogin, Jellivaaran, Jokimukan ja Kierunan kuntia. Samala laila koske suomenkieli ja meänkieli Haaparannan, Jellivaaran, Kierunan, Pajalan ja Matarenkin kuntia. Kansalaisela oon lajin jälkhin oikeus saa’a suulisesti tietoa saamenkielelä, suomenkielelä, meänkielelä asiasta joka koske häntä. Esikoulutoiminta ja vanhoittenhoito piethän kysymisellä hoita osittain eli kokonhansa saamenkielelä, suomenkielelä eli meänkielelä. Kuntien lisänä oon muutamat laitokset, niinko esimerkiksi Koululaitos, jokka sovittavat heän toimitukset lajin myötä.

Minoriteettikielilajin suorittamisen alkuvaihessa löytävät kunnat, Läänihallitus ja Maakäräjät tukea siitä ette jakata heiltä kokemuksia ja praktisiä keinoja joita tarjoamalla kansalaisile anta pareman palvelun minoriteettikielelä. Eustajia sivilisestä yhtheiskunnasta osalistuvat sen vuoksi Ruottinsuomalaisten keskusliitto ja Ruottin torniolaksolaisten keskusliitto. Saamekäräjä oon myötä valvomassa saamelaisia intressiä ja niinko kansalinen viranomainen jolla oon kokemusta minoriteettipolitiikasta. 

Ryhmälä oon kaksi varsinaista funksuunia: ensimäiseksi se tarjoa verkon monenlaisile orkanisasuunile Norrbottenissa ainheissa minoriteettikieli ja minoriteettipolitiikka. Välisti tulle kansa vierhaita jokka saattavat huomautta ryhmän erityishen kysymykshen eli joila oon vasittu kokemus jaaola. Toiseksi suihta ryhmä yhtä projektia joka oon käynissä Maaliskuun ja Joulukuun välissä 2008 ja sisältä informasuunitoiminta.

Miksi informasuunitoiminta? 

Sen myötä ko puhuttelut minoriteetikielistä jatkuthin tulthin tarphet esile paranta kansaliset informasuunitoiminat minoriteettikielile. Lähtöpaikka oli ette kansalaiset, vaikka olthin vasta saanhet oikeuksen siihen, harvoin käännythin kunthin saamenkilelä, suomenkielelä eli meänkielelä. Useasti syy sihen oli ette het ei kattonhet oma äitinkieltä selväksi olehan virkavaltakieleksi käyttämiskykyinen kontaktissa viranomhaisten kansa. Kansalaiset saattavat vielä olla epävarmoja siitä jos virkamiehet jonka tykö het kääntyvät varmasti käsittävät asiata jos asian esitethän uuela kielelä. Se ette saa’a kansalaiset alkahan käyttähän oikeutta minoriteettikielhen, häätyvät kunnat alkahan tarjoahan heile niitä. Sen het saattavat tehä näyttämällä ette muut kielet ko ruottinkieli oon maholisia viranomhaisten kansa tekemisissä. Informasuunisatsaus minoriteettikielhin saatta tuntua rohkealta siksiko se yrittä muutta kokonhaisen kulttuurin kunka tähän asti oon käytetty kieltä: uuet käyttämisaluet saamenkielele, suomenkielele ja meänkielele vihithän Ruottissa. 

Miksi pitävät kunnat käyttä minoriteettikieliä? 

Sitä oon kaksi pääasialista syytä käyttä minoriteettikieliä kunnalisissa vallankäyttämisissä: yksi arvo on parempa palvelua kansalaisile ja yksi sympooliarvo. Niitä oon ihmisiä joile äitinkieli oon passelimpi ko ruottinkieli. Heile oon helpotus jos virkamiehet eli hoitopersonaali vaihettavat yli esimerkiksi suomenkielhen. Sympooliarvon löytä siitä ette viranomhaiset tunnustavat minoriteetikielen olon ruottalaisessa yhtheiskunnassa. Ette nosta esile muita kieliä ko ruottinkielen oon peilaminen ruottin yhtheiskunta niinko se toela oon.

Norrbottenin Kunnittenliiton ryhmä minoriteetikielilie pitä ette se monikielisyys joka oon läänissä oon resursi. Siksi kunnat toivovat ette net saattaisit otta sen paikan mitä laki kannatta, ja mielelhän vielä isomanki paikan ette minoriteettikielet luonnolisesti saattais painautta tavaliseksi ofentlisissa yhtheyksissä. Informasuunisatsaus käänty minoriteettikielien puhujoile, kunnile ja ylheisölle ette eistä tialookia ympäri aihetta minoriteettikieliä.

